
Taksi sürücüləri üçün
T10 İSTİFADƏÇİ RAZILAŞMASI

16 iyul 2025‑ci il tarixli redaksiya
BU SƏNƏD HAQQINDA
Bir tərəf, bundan sonra – “Lisenziar” adlandırılacaq, Nizamnamə əsasında fəaliyyət göstərən, direktor Paşazadə Tural Kamal oğlunun şəxsində təmsil olunan “VOLT CLUB” Məhdud Məsuliyyətli Cəmiyyəti (VÖEN: 1506771291), digər Tərəfə, bundan sonra – “İstifadəçi” adlandırılacaq, aşağıda qeyd edilən şərtlərlə bu İstifadəçi Razılaşmanın (bundan sonra – “Razılaşma”) bağlanması üçün təklif (oferta) təqdim edir.
RAZILAŞMANIN BAĞLANMASI QAYDASI
1. Razılaşmanın bağlanması təklifi İstifadəçiyə Taksi parkının İnternet saytının səhifəsində və/və ya Mobil tətbiqdə yerləşdirilməklə təqdim olunur.
2. İstifadəçinin T10-na daxil olması, T10-da qeydiyyatdan keçməsi və Razılaşmanın şərtlərinə razı olduğunu göstərən düyməyə basması Razılaşmanın şərtlərini şərtsiz qəbul etdiyini təsdiqləyir.
3. Əgər İstifadəçi Razılaşmanın hər hansı müddəasından narazıdırsa, bu Razılaşmanı qəbul etməməli və T10-dan istifadə etməməlidir.
4. Lisenziar razılıq olmadan bir tərəfli qaydada Razılaşmaya dəyişikliklər edə bilər. İstifadəçi Razılaşmanın cari versiyasını öz təşəbbüsü ilə izləməlidir.
Yeni redaksiya İnternet sayt səhifəsində və/və ya Mobil tətbiqdə yerləşdirildiyi andan qüvvəyə minir, əgər yeni versiyada başqa cür göstərilməyibsə. İstifadəçi Razılaşmanın cari redaksiyasının şərtləri ilə razı deyilsə (tam və ya qismən), T10-dan istifadəni dərhal dayandırmalıdır.

TƏRİFLƏR
Qanunvericilik – “Avtomobil nəqliyyatı haqqında” 01 aprel 2008-ci il, 556-IIIQ №-li Azərbaycan Respublikası Qanunu, “Fərdi məlumatlar haqqında” 11 may 2010-cu il, 998-IIIQ №-li Qanunu və digər normativ-hüquqi aktlar.
FS — fərdi sahibkar.
Kompüter proqramı – müstəsna əmlak (mülkiyyət) hüquqları ilə Lisenziara məxsus “T10”adlı proqram təminatıdır.
İstifadəçi (sürücü) – taksi minik avtomobil vasitəsilə sərnişin/baqaj daşımaları xidmətlərini göstərən, Taksi parkı ilə mülki-hüquqi (FS statuslu) və ya əmək münasibətində olan fiziki şəxs.
Taksi parkı — daşımaların təşkili, taksi xidməti sahəsində fəaliyyət göstərən, T10-dan istifadə edilməsi barədə razılaşma bağlamış və İstifadəçi ilə mülki-hüquqi və ya əmək münasibətdə olan hüquqi şəxs və ya fərdi sahibkar.
Xidmət T10 (“T10”) – informasiya sistemi, kompüter proqramı və digər proqram təminatları, internetdə https://t-10.az/ veb-saytı (və onun subdomenləri), Mobil tətbiq, intellektual fəaliyyətin digər nəticələri daxil olmaqla əqli mülkiyyət obyektlərinin məcmusunu təşkil edən proqram məhsuludur. T10-na müstəsna əmlak (mülkiyyət) hüquqları Lisenziara məxsusdur.
Xidmət məsafədən və ya hər hansı digər qarşılıqlı əlaqə formatında taksi minik avtomobil daşıma xidmətlərinə sifarişlərin qəbulu və ötürülməsi üçün nəzərdə tutulmayıb. Xidmətin hüquq sahibi taksi minik avtomobilin sifarişi, daşıyıcı və ya sərnişin və baqajın taksi minik avtomobil ilə daşınmasının təşkili sahəsində münasibətlərin hər hansı digər iştirakçısı deyil.

Mobil tətbiq – Xidmətin tərkib hissəsi, “T10” adı altında Tətbiq Mağazalarında yerləşdirilmiş Apple iOS-Apple OS və Android əməliyyat sistemləri üçün nəzərdə tutulmuş proqram təminatı. Mobil tətbiqə müstəsna hüquq Lisenziara məxsusdur.

1. RAZILAŞMANIN MÖVZUSU
1.1. Lisenziar İstifadəçiyə aşağıdakı şərtlərlə T10-dan istifadə hüququ verir:
· Taksi parkı ilə hüquqi (mülki-hüquqi və ya əmək) münasibətlərdə olan müddət ərzində;
· yalnız Azərbaycan Respublikasının ərazisində;
· sadə (qeyri-müstəsna) lisenziya şəklində;
· Qanunvericiliyin və bu Razılaşmanın şərtlərinə riayət etməklə.
1.2. İstifadəçi T10-dan aşağıdakı yolla istifadə edə bilər:
· İnternet sayt səhifəsindən mobil telefonunda və digər elektron cihazlarda açmaqla;
· İstifadəçinin elektron cihazının işlədiyi əməliyyat sistemi üçün Mobil tətbiqin müvafiq versiyasını Tətbiq Mağazalarından elektron cihaz(lar)a quraşdırmaqla;
· T10-nun mövcud funksiyalarından istifadə etməklə.
1.3. İstifadəçi üçüncü şəxslərə T10-dan istifadə hüququnu verə, həmçinin bu Razılaşmanı və T10-na Lisenziarın müəllif hüquqlarını pozan digər hərəkətləri edə bilməz.
1.4. T10 “olduğu kimi” (“as is”) prinsipinə əsasən təqdim edilir, bu o deməkdir ki, Lisenziar Xidmətin İstifadəçinin məqsəd və gözləntilərinə cavab verdiyinə və ya bütövlükdə Xidmətin və onun fərdi funksional imkanlarının fasiləsiz və ya səhvsiz işləyəcəyinə zəmanət vermir.
1.5. T10-dan istifadə hüququ sonrakı yeniləmələrinə (yeni versiyalara) şamil edilir. Yenilənmiş T10-na qoşulmaqla İstifadəçi, Xidmətin yenilənməsi (yeni versiyanın quraşdırılması) başqa razılaşma ilə müşayiət olunmazsa, müvafiq yenilənmələr (yeni versiyalar) üçün Razılaşmanın şərtlərini qəbul edir.

2. QEYDİYYAT
2.1. İstifadəçinin T10-da qeydiyyatı İstifadəçi və ya hüquqi (mülki-hüquqi və ya əmək) münasibətlərdə olduğu Taksi parkı tərəfindən həyata keçirilir, əgər İstifadəçi ilə Taksi parkı, Lisenziar və Taksi Parkı arasında razılaşmalarda başqa hal nəzərdə tutulmayıbsa.
2.2. Taksi parkında qeydiyyatdan keçən İstifadəçi göndərilən link vasitəsilə “T10” veb-səhifəsinə keçid alaraq qeydiyyatdan keçməlidir. Qeydiyyat zamanı tələb olunan fərdi məlumatlarını əks etdirir və qeydiyyatı bitirmək üçün T10 tərəfindən İstifadəçinin mobil telefon nömrəsinə göndərilən OTP kodu daxil edir. Şəxsi kabinetinə giriş edərək, müvafiq yerdə bank hesabı (kartı) məlumatlarını əlavə edir, bu məlumatların təhlükəsiz şəkildə saxlanılması üçün mobil telefon nömrəsinə bank tərəfindən sms-lə göndərilən  OTP kodunu düzgün daxil etməklə T10-na qoşulmanı tamamlayır və Xidmətin mövcud funksiyalarından istifadə etmək imkanını əldə edir.

3. T10-NUN FUNKSİYALARI
3.1. İstifadəçi digər istifadəçiləri (sürücüləri) T10 barədə məlumatlandırır və Xidmətdən yararlanmaq üçün Taksi parkında qeydiyyatdan keçmək üçün dəvət edir, Taksi parkı İstifadəçinin dəvət etdiyi və Xidmətə qoşulan (Taksi parkında və T10-da qeydiyyatdan keçən) yeni istifadəçilərin qazanılan pul dövriyyəsindən (Taksi parkının platformasında İstifadəçiyə aid hesabatda göstərilən sərnişinlərin nağd və kart üzrə ödənişləri nəzərə alınır, hesabatda göstərilən digər ödəmələr (bonuslar və sair) nəzərə alınmır) İstifadəçinin şəxsi kabinetində müəyyən edilən dərəcə (faiz) ilə hesablanan məbləğdə İstifadəçiyə “Cashback” təqdim edir (bundan sonra “Mükafat”). Hər İstifadəçinin şəxsi kabinetində T10-na qoşulmuş və fəaliyyət göstərən (aktiv olan) maksimum 10 (on) nəfər istifadəçi (sürücü) ola bilər.
3.2. İstifadəçi ona xəbərdarlıq edildiyini təsdiq edir və razılaşır ki, Lisenziar İstifadəçinin razılığı və xəbəri olmadan T10-nun funksiyalarını dəyişdirmək, əlavə etmək, silmək, əməliyyat alqoritmlərini dəyişdirmək və Xidməti yeniləmək, habelə onun dəstəyini və ya tam fəaliyyətini dayandırmaq, İnternet sayt səhifəsindən və/və ya Tətbiq Mağazalarından silmək, həmçinin kompüter proqramının müəllif hüquqlarının sahibi kimi digər hərəkətləri həyata keçirmək hüququna malikdir.
3.3. T10-nun funksiyalarının yerinə yetirilməsi yalnız İnternetə girişin olduğu halda mümkündür. İstifadəçi bu cür bağlantını öz rabitə operatorunun və ya internet provayderinin şərtləri və tarifləri əsasında müstəqil şəkildə əldə edir və ödəyir.
3.4. Ödənişlər funksiyası
İstifadəçi T10-na qoşularaq qazandığı Mükafatı Lisenziarın əməkdaşlıq etdiyi Azərbaycan Respublikası Mərkəzi Bankı tərəfindən təqdim edilmiş lisenziya əsasında fəaliyyət göstərən Elektron pul təşkilatı(“Cuzdan” MMC, bundan sonra – “Elektron pul təşkilatı”) vasitəsilə əldə edə bilər. Bunun üçün İstifadəçi T10-da qeydiyyatdan keçdikdən sonra şəxsi kabinetində bank kartı məlumatlarını daxil etməlidir. T10 tərəfindən İstifadəçinin Mükafatın əldə edilməsi sorğusu Elektron pul təşkilatına göndərilir.
Elektron pul təşkilatı İstifadəçinin bank kartı məlumatlarının saxlanılması üçün İstifadəçini müvafiq (Elektron pul təşkilatının və ya onun əməkdaşlıq etdiyi bank(lar)ın) İnternet sayt səhifəsinə yönləndirir. Bu açılan səhifədə bank kartı məlumatları qeyd edilir və İstifadəçinin mobil telefonuna bank tərəfindən göndərilən OTP kod daxil edilərək təsdiq edilir.
Elektron pul təşkilatı və ya bank T10-da İstifadəçinin bank kartı məlumatlarına eyniləşdirmə kodunu təqdim edir və bu eyniləşdirmə kodu İstifadəçinin profili ilə eyniləşdirilir.
İstifadəçi ödənişi qəbul etmək istədikdə sorğu göndərdiyi zaman ödəniləcək məbləğ T10-da İstifadəçinin eyniləşdirmə koduna əsasən saxlanılmış bank kartına göndərilməsi Elektron pul təşkilatı tərəfindən təmin ediləcəkdir.
İstifadəçi hər bir həftə bitdikdən sonra (bazar ertəsi günü 00.00-dan başlayaraq – bazar günü 23.59-dək) yığılmış Mükafatın bank kartına köçürülməsini yuxarıda qeyd edilən qaydada sorğulaya bilər.
İstifadəçinin bank kartına Mükafatın ödənilməsi həmin məbləğin 5% (beş faizi) həcmində Lisenziarın xidmət haqqı çıxılmaqla həyata keçirilir.


4. Fərdi məlumatlar

4.1. T10-na qoşularaq və ondan istifadə edərək İstifadəçinin fərdi məlumatları İstifadəçi və ya İstifadəçinin hüquqi münasibətdə olduğu Taksi parkı tərəfindən daxil edilə bilər.

4.2. İstifadəçi bu Razılaşmanı təsdiqləməklə, Lisenziarın bu Razılaşmanın icrası, o cümlədən İstifadəçi ilə hüquqi münasibətdə olduğu Taksi Parkı, habelə İstifadəçi və Elektron pul təşkilatı arasında qarşılıqlı əlaqənin təmin edilməsi məqsədilə T10-a daxil edilmiş fərdi məlumatlarının toplanmasına, emalına (işlənilməsinə), ötürülməsinə razılıq verir.

4.3. İstifadəçi başa düşür ki, Lisenziar, İstifadəçinin hüquqi münasibətdə olduğu Taksi Parkı, onun T10-na daxil etdiyi fərdi məlumatlara çıxış imkanı əldə edəcək. Fərdi məlumatlara giriş həmçinin bu Razılaşmanın 3.3-cü bəndinə uyğun olaraq İstifadəçinin bank kartına pul köçürməsini həyata keçirən Elektron pul təşkilatına və bu Razılaşmanın icra edilməsi məqsədilə Elektron pul təşkilatının əməkdaşlıq etdiyi bank(lar)a da verilir.

4.4. İstifadəçi Lisenziara, İstifadəçinin hüquqi münasibətdə olduğu Taksi Parkına, T10-da daxil etdiyi fərdi məlumatlarının toplanması, emalı (işlənilməsi) və Elektron pul təşkilatına ötürülməsinə (bu Razılaşmanın icra edilməsi məqsədilə Elektron pul təşkilatının əməkdaşlıq etdiyi bank(lar)a) razılıq verir. Bu razılıq İstifadəçinin T10-dan istifadə etdiyi müddətdə qüvvədədir.

4.5. Fərdi məlumatlar Taksi parkın, Lisenziarın və Elektron pul təşkilatının müvafiq informasiya sistemində qanunvericilik və daxili qaydalarla müəyyən edilmiş müddət ərzində saxlanılır, arxivləşdirilir və məhv edilir.

5. Əlavə şərtlər
5.1. Lisenziarın hüquqları:
5.1.1. T10-dan istifadəyə məhdudiyyətlər qoymaq;
5.1.2. T10-nun və ya onun ayrı-ayrı funksiyalarının fəaliyyətinin dayandırılmasına səbəb olan profilaktik təmir işlərini həyata keçirmək;
5.1.3. Taksi parkın platformasında olan hesabata uyğun İstifadəçi 14 təqvim günü ərzində fəaliyyətdə olmadığı (taksi xidmətlərini göstərmədiyi) halda, İstifadəçinin T10-da qeydiyyatını ləğv etmək.

5.2. İstifadəçi Lisenziarın intellektual fəaliyyətin nəticələrinə olan müstəsna hüquqlarını pozmadığını və pozmayacağını bildirir və zəmanət verir.

5.3. İstifadəçi Taksi Parkına və Lisenziara təqdim etdiyi fərdi məlumatların dəqiqliyinə və dürüstlüyünə zəmanət verir. İstifadəçi Xidmətdən istifadə zamanı təqdim etdiyi məlumatlara, habelə Xidmətin digər istifadəçiləri, o cümlədən Taksi Parkı ilə qarşılıqlı əlaqəyə görə məsuliyyət daşıyır.

5.4. Razılaşmanın hər hansı müddəası Azərbaycan Respublikasının qanunvericiliyinə uyğun olaraq etibarsız hesab edildiyi təqdirdə, digər müddəalar qüvvədə qalır və Razılaşma Tərəflər tərəfindən etibarsız müddəa nəzərə alınmadan tam həcmdə icra edilir.

5.5. Lisenziar aşağıdakı hallarda heç bir məsuliyyət daşımır:
5.5.1. T10-dan istifadə zamanı İstifadəçiyə təqsirsiz olaraq, təsadüfən vurulmuş hər hansı zərərə, həmçinin əldən çıxmış faydaya görə;
5.5.2. T10-na, İstifadəçinin şəxsi kabinetinə üçüncü şəxslərin icazəsiz daxil olması, ondan üçüncü şəxslər tərəfindən istifadə edilməsi, İstifadəçi tərəfindən Razılaşmanın şərtlərinin pozulması, cihazın, rabitə xətlərinin işində yaranan nasazlıqlar səbəbindən Xidmətdən istifadə edə bilməməsi ilə əlaqədar yaranan hər hansı ziyana görə;
5.5.3. Üçüncü şəxslərin dələduzluğu, virus hücumları və/və ya Xidmətə digər qeyri-qanuni təsirlər nəticəsində İstifadəçiyə zərər vurulduğuna görə;
5.5.4. Lisenziardan asılı olmayan səbəblərə görə Xidmətdən istifadənin qeyri-mümkünlüyünə görə, o cümlədən:
· İstifadəçi tərəfindən hər hansı səbəbdən İnternetə girişin itirilməsi, xətalar, çatışmazlıqlar, T10-nun işində və ya məlumatların ötürülməsində fasilələr, rabitə xətlərində nasazlıqlar və digər texniki nasazlıqlar;
· Üçüncü şəxslər tərəfindən T10-nun fəaliyyətinə icazəsiz müdaxilələr, o cümlədən haker hücumları, DDoS hücumları, virus proqramlarının təsiri və T10-nun işində digər pozuntular;
· Fövqəladə hallar (fors-major).

5.6. Lisenziar İstifadəçi ilə Taksi parkı arasında hesablaşmaların tərəfi kimi çıxış etmir, pul köçürmələri və bank əməliyyatlarını həyata keçirmir. Azərbaycan Resublikası vergi qanunvericiliyi əsasında yaranan vergi öhdəliklərini hər tərəf şəxsən icra edir.
